МИНИСТЕРСТВО ЗА ФИНАНСИИ

Предлог на закон за изменување и дополнување на Законот за финансиска дисциплина

Скопје, декември 2014 година

ВОВЕД

I.Оцена на состојбите во областа на законот што се менува и причини за донесување на законот


При практичната примена на Законот за финансиска дисциплина се констатираа одредени недоречености во законските одредби. 


Имено, Законот не предвидува рок за поднесување на писмените известувањата за пречекорување на роковите за исполнување на паричните обврски кои нотарите, извршителите и судовите, во кои се должни да ги  доставуваат до органите надлежни за контрола на спроведувањето на Законот.


Исто така, Законот уредува дека Финансиската инспекција во јавниот сектор и Управата за јавни приходи ќе започнат да вршат надзор од 1 јануари 2015 година, но не прецизира за кои деловни трансакции ќе се врши надзорот. 


Поради тоа, има потреба од измени и дополнувања на Законот за финансиска дисциплина.

II. Цели, начела и основни решенија на предлогот на закон

Целта на донесувањето на Предлог законот за изменување и дополнување е да се надминат констатираните недоречености и да се овозможи ефикасно спроведување на Законот.

Законот за изменување чие донесување се предлага се заснова врз истите начела на кои се засновува донесувањето на основниот закон.


Основни решенија на предлогот:

-дефинирање на  рокот за доставување на писменото известување до Финансиска инспекција во јавниот сектор и Управата за јавни приходи

- давање можност за електронско поднесување на писменото известување до Министерството за финансии и до Управата за јавни приходи,

-прецизирање дека контролите, односно надзорот ќе се врши на деловните трансакции кои ќе настанат по 1 јануари 2015 година и

- прецизирање на времето кога настанува прекршок за неисполнување на парични обврски.

III.Оцена на финансиските последици од предлогот на закон врз Буџетот и другите јавни финансиски средства 

За спроведување на Предлогот на закон што се предлага не се потребни финансиски средства од Буџетот на Република Македонија.

IV.Процена на финансиските средства потребни за спроведување на законот и начинот на нивното обезбедување, како и податоци за тоа дали спроведувањето на законот повлекува материјални обврски за одделни субјекти

Предложените решенија во Закон за изменување и дополнување на Законот за финансиска дисциплина не повлекуваат финансиски трошоци за овластените учесници на пазарот.

V. Усогласеност на предлогот на закон со правото на Европската унија


Нема

VI.Потреба од донесување на подзаконски акти врз основа на овој закон


Подзаконските акти пропишани со овој закон ќе се донесат во рок од 30 дена од денот на влегувањето во сила.

VII. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ


Со оглед на тоа што се исполнети условите утврдени во членот 170 алинеја 1 од Деловникот на Собранието на Република Македонија, односно предложениот закон не е од сложен и обемен карактер, се предлага овој закон да се донесе по скратена постапка.

Предлог на 

закон за изменување и дополнување на Законот за финасиска дисциплина 

 Член 1

Во Законот за финансиска дисциплина („Службен весник на Република Македонија“ бр. 187/2013) во членот 11 став (2) зборот „писмено“ се заменува со зборовите „во рок од 10 дена од приемот на тужбата, предлогот за извршување односно предлогот за платен налог, во писмена или електронска форма“.

Член 2

Во членот 12 зборот „писмено“ се заменува со зборовите „во рок од 10 дена од приемот на тужбата, предлогот за извршување односно предлогот за платен налог, во писмена или електронска форма“.

Член 3

Во членот 13 став (1) бројот „15“ се заменува со бројот „30“.

Во ставот (2) во втората реченица по зборот „должна“ се додаваат зборовите „во писмена или електронска форма“.

Член 4

Во членот 17 став (1) зборовите „доколку не ја намири паричната обврска во роковите утврдени со овој закон“ се заменуваат со зборовите „доколку не ја исполни паричната обврска во предвидениот рок, а согласно член 5 ставови (1) и (3) и член 6 ставови (1) и (2) од овој закон, односно во рокот од членот 7 од овој закон.“.

Во ставот (2) зборовите „доколку нема да ја намири паричната обврска во роковите утврдени со овој закон“ се заменуваат со зборовите „доколку не ја исполни паричната обврска во предвидениот рок, а согласно член 5 ставови (1) и (3) од овој закон, односно во рокот од член 7 од овој закон.“.

Во ставот (3) зборовите „доколку нема да ја намири паричната обврска во роковите утврдени со овој закон“ се заменуваат со зборовите „доколку не ја исполни паричната обврска во предвидениот рок, а согласно член 5 ставови (1) и (3) од овој закон, односно во рокот од член 7 од овој закон.“.

Во ставот (4) зборовите „доколку не се намири паричната обврска во роковите утврдени со овој закон“ се заменуваат со зборовите „доколку не се исполни паричната обврска во предвидениот рок, а согласно членот 6 ставови (1) и (2) од овој закон, односно во рокот  од член 7 од овој закон“.

Член 5

Во членот 19 став (2) точката на крајот од реченицата се заменува со запирка и се додаваат зборовите: „а ќе се однесуваат на деловните трансакции меѓу економските оператори од приватниот сектор, односно меѓу субјектите од јавниот сектор и економските оператори од приватниот сектор настанати по 31 декември 2014 година.“.

Член 6

Овој закон влегува во сила со денот на објавувањето во „Службен весник на Република Македонија“, а ќе започне да се применува од 1 јануари 2015 година. 

ОБРАЗЛОЖЕНИЕ

I. Објаснување на содржината на одредбите од предлогот на законот:


Со членовите 1 и 2 од Предлог законот со кој се  изменуваат членовите 11 и 12 од постојниот Закон, се утврдува рок од 10 дена во кој судовите, извршителите, односно нотарите треба да ги известат  Финансиската инспекција во јавниот сектор, односно Управата за јавни приходи за приемот на тужба, предлог за извршување односно предлог за платен налог за доцнење со плаќање на обврските. Се дава можност известувањето да се даде во писмена или електронска форма.  


Со членот 3 од Предлог законот се утврдува рок од 30 дена во кој Финансиската инспекција во јавниот сектор, односно Управата за јавни приходи се должни да  спроведат контрола, односно инспекциски надзор  кај должникот за да утврдат дали истиот ги прекршил одредбите на Законот. 


Со членот 4 со кој се вршат измени во членот 17, се прецизираат роковите кога настанува прекршокот. Имено, се прецизира дека прекршокот настанува кога должникот нема да плати во предвидениот рок кој пак мора да биде во рамки на роковите за плаќање утврдени со Законот.  


Со членот 5 од Предлог законот се прецизира дека контролата. односно инспекцискиот надзор кој го вршат Финансиската инспекција во јавниот сектор и Управата за јавни приходи по добивање на известување од суд, нотар или извршител ќе  се однесува на деловните трансакции меѓу економските оператори од приватниот сектор и од јавниот сектор кои ќе настанат по 31 декември 2014 година.

II. Меѓусебна поврзаност на решенијата содржани во предложените одредби


Предложените решенија во законот се меѓусебно поврзани и како такви применливи во пракса.

III. Последици што ќе произлезат од предложените решенија


Со донесувањето на Предлог законот прецизно се дефинира  опфатот на неговата примена, односно рокот за доставување на писменото известување до Министерството за финансии и Управата за јавни приходи. Со предложените измени ќе се зголеми ефикасноста, а особено економичноста на постапката за наплата на ненамирени побарувања.

ИЗВОД ОДРЕДБИ ОД ЗАКОНОТ ЗА ФИНАНСИСКА ДИСЦИПЛИНА ШТО СЕ МЕНУВААТ И ДОПОЛНУВААТ

Член 11

(1) Надзор над спроведувањето на одредбите од овој закон меѓу субјект од јавниот сектор и економски оператор од приватниот сектор, во случај кога субјектот од јавниот сектор се јавува како должник, врши Министерството за финансии преку Финансиската инспекција во јавниот сектор.

(2) Доколку економскиот оператор од приватниот сектор поднесе тужба до надлежен суд, предлог за извршување до извршител или предлог за платен налог до нотар, според кои се пречекорени законските рокови за плаќање на обврските од страна на субјектот од јавниот сектор, судот, извршителот или нотарот се должни писмено да го известат Министерството за финансии - Финансиска инспекција во јавниот сектор, со цел да утврди дали се прекршени одредбите од овој закон од страна на субјектот од јавен сектор.

Член 12

Во договорите меѓу економски оператори од приватниот сектор, во случај кога должникот нема да ја исполни паричната обврска во роковите предвидени со овој закон и доверителот ќе поднесе тужба до надлежен суд, предлог за извршување до извршител или предлог за платен налог до нотар, според кои се пречекорени законските рокови за плаќање на обврските од страна на должникот, судот, извршителот или нотарот се должни писмено да ја известат Управата за јавни приходи со цел да утврди дали се прекршени одредбите од овој закон од страна на економскиот оператор од приватниот сектор.

Член 13

(1) По применото писмено известување од членовите 11 став (2) и 12 од овој закон Финансиската инспекција во јавниот сектор или Управата за јавни приходи е должна да постапи и да изврши контрола на деловната трансакција во насока на утврдување на тоа

дали се почитувани одредбите од овој закон во рок од 15 дена од приемот на известувањето во писарницата на Министерството за финансии во случаите кога е надлежна Финансиската инспекција во јавниот сектор, односно во писарницата на Управата за јавни приходи во случаите кога е надлежна Управата за јавни приходи.

(2) Финансиската инспекција во јавниот сектор, односно Управата за јавни приходи е должна да изврши инспекциски надзор и да одлучи дали ќе поднесе прекршочна пријава до надлежен суд или ќе утврди дека нема повреди на овој закон во рок од 15 дена од денот на извршениот надзор кај контролираниот субјект. За поднесената прекршочна пријава, односно за констатацијата дека нема повреди на овој закон, Финансиската инспекција во јавниот сектор, односно Управата за јавни приходи е должна да ја извести странката која ја поднела тужбата до судот, односно барањето за извршување до извршител, односно подносителот на барањето за платен налог во рок од три дена од денот кога е поднесена прекршочната пријава, односно е констатирано дека нема повреди на одредбите од овој закон.

(3) Доколку Финансиската инспекција во јавниот сектор, односно Управата за јавни приходи не постапи во роковите утврдени во ставовите (1) и (2) на овој член и не ја извести странката во рокот утврден од ставот (2) на овој член, странката има право во рок од три работни дена од истекот на вака утврдените рокови да поднесе барање до писарницата на Министерството за финансии за раководителот на Секторот за финансиска инспекција во јавниот сектор, односно до писарницата на директорот на Управата за јавни приходи, за постапување согласно со одредбите од овој закон на инспекциските органи и за добивање на одговор за резултатот од извршениот инспекциски надзор.

(4) Формата и содржината на образецот на барањето од ставот (3) на овој член ги пропишува министерот за финансии.

(5) Раководителот на Секторот за финансиска инспекција во јавниот сектор, односно директорот на Управата за јавни приходи е должен во рок од пет работни дена од денот на поднесувањето на барањето од ставот (3) на овој член до соодветната писарница да обезбедат спроведување на инспекциски надзор над соодветните субјекти и да поднесат

прекршочна пријава до надлежен суд, доколку се утврдат повреди на одредбите од овој закон, односно да констатираат дека нема повреди на одредбите од овој закон и за тоа да ја известат странката.

(6) Кон барањето од ставот (3) на овој член подносителот на барањето доставува и копија од известувањето кое судот, нотарот или извршителот го испратиле до Финансиската инспекција во јавниот сектор, односно до Управата за јавни приходи. На барање на странката судот, нотарот или извршителот се должни да и достават на странката копија од испратеното барање со известување за денот на приемот на таквото известување од страна на Финансиската инспекција во јавниот сектор, односно до Управата за јавни приходи.

(7) Доколку раководителот на Секторот за финансиска инспекција во јавниот сектор, односно директорот на Управата за јавни приходи не постапи по барањето во рокот од ставот (5) на овој член и не го извести подносителот на барањето, истиот може да го извести Државниот управен инспекторат во рок од пет работни дена.

(8) Државниот управен инспектор е должен во рок од десет дена од денот на приемот на известувањето од ставот (7) на овој член да изврши инспекциски надзор во Секторот за финансиска инспекција во јавниот сектор, односно Управата за јавни приходи дали е спроведена постапката согласно со овој закон и во рок од три работни дена од денот на извршениот надзор да го извести подносителот на барањето за преземените мерки.

(9) Инспекторот од Државниот управен инспекторат по извршениот надзор согласно со закон донесува решение со кое го задолжува раководителот на Секторот за финансиска инспекција, односно директорот на Управата за јавни приходи во рок од десет дена да постапи по поднесеното барање, односно да спроведе инспекциски надзор, да поднесе прекршочна пријава или да констатира дека нема повреди на овој закон и да го извести подносителот на барањето и за преземените мерки, во истиот рок, да го извести инспекторот и да му достави копија од прекршочната пријава и известување до подносителот на барањето, односно само известување до подносителот на барањето во случаите кога не се констатирала повреда на овој закон.

(10) Доколку раководителот на Секторот за финансиска инспекција во јавниот сектор, односно директорот на Управата за јавни приходи не постапи во рокот од ставот (9) на овој член, инспекторот ќе поднесе барање за поведување на прекршочна постапка за прекршок утврден во Законот за управната инспекција и ќе определи дополнителен рок од пет работни дена во кој раководителот на Секторот за финансиска инспекција, односно директорот на Управата за јавни приходи ќе постапи по поднесеното барање, за што во истиот рок ќе го извести инспекторот за преземените дејствија. Кон известувањето се доставува копија од прекршочната пријава и известување до подносителот на барањето, односно само известување до подносителот на барањето во случаите кога не се констатирала повреда на овој закон. Инспекторот во рок од три работни дена ќе го информира подносителот на барањето за преземените мерки.

(11) Доколку раководителот на Секторот за финансиска инспекција во јавниот сектор, односно директорот на Управата за јавни приходи не постапи и во дополнителниот рок од ставот (10) на овој член, инспекторот во рок од три работни дена ќе поднесе пријава до

надлежниот јавен обвинител и во тој рок ќе го информира подносителот на барањето за преземените мерки.

(12) Доколку управниот инспектор не постапи по известувањето од ставот (8) на овој член подносителот на известувањето во рок од пет работни дена има право да поднесе приговор до писарницата на директорот на Државниот управен инспекторат. Доколку директорот нема писарница, барањето се поднесува во писарницата на седиштето на Државниот управен инспекторат.

(13) Директорот на Државниот управен инспекторат е должен во рок од три работни дена од денот на приемот да го разгледа приговорот од ставот (12) на овој член и доколку утврди дека инспекторот не постапил по известувањето од подносителот на барањето согласно со ставовите (8) и (9) на овој член и/или не поднесе пријава согласно со ставовите (10) и (11) на овој член, директорот на Државниот управен инспекторат ќе поднесе барање за поведување на прекршочна постапка за прекршок утврден во Законот за управната инспекција за инспекторот и ќе определи дополнителен рок од пет работни дена во кој инспекторот ќе изврши надзор во надлежниот орган дали е спроведена постапката согласно со закон и во рок од три работни дена од денот на извршениот надзор ќе го информира подносителот на барањето за преземените мерки.

(14) Доколку инспекторот не постапи и во дополнителниот рок од ставот (13) на овој член директорот на Државниот управен инспекторат ќе поднесе пријава до надлежниот јавен обвинител против инспекторот и во рок од три работни дена ќе го информира подносителот на барањето за преземените мерки.

(15) Во случајот од ставот (14) на овој член директорот на Државниот управен инспекторат веднаш, а најдоцна во рок од еден работен ден, ќе овласти друг инспектор да го спроведе надзорот веднаш.

(16) Во случаите на ставот (15) на овој член директорот на Државниот управен инспекторат во рок од три работни дена ќе го информира подносителот на барањето за преземените мерки.

(17) Доколку директорот на Државниот управен инспекторат не постапи согласно со ставот (13) на овој член, подносителот на барањето може да поднесе пријава до надлежниот јавен обвинител во рок од осум работни дена.

(18) Доколку раководителот на Секторот за финансиска инспекција во јавниот сектор, односно директорот на Управата за јавни приходи не постапи во рокот од ставот (10) на овој член, подносителот на барањето може да поднесе прекршочна пријава до надлежен суд.

(19) Постапката пред надлежниот суд е итна.

Член 17

(1) Глоба во износ од 5.000 до 10.000 евра во денарска противвредност ќе му се изрече за сторен прекршок на правното лице субјект од јавен сектор и правното лице економски оператор од приватниот сектор, доколку нема да ја намири паричната обврска во роковите утврдени со овој закон.

(2) Глоба во износ од 1.500 до 3.000 евра во денарска противвредност ќе му се изрече за сторен прекршок на трговецот поединец, доколку нема да ја намири паричната обврска во роковите утврдени со овој закон.

(3) Глоба во износ од 750 до 1.500 евра во денарска противвредност ќе му се изрече за сторен прекршок на одговорното лице во правното лице економски оператор од приватниот сектор, доколку не ја намири паричната обврска во роковите утврдени со овој закон.

(4) Глоба во износ од 750 до 1.500 евра во денарска противвредност ќе му се изрече за сторен прекршок на одговорното лице во правното лице субјект од јавниот сектор, доколку не се намири паричната обврска во роковите утврдени со овој закон, во случаите кога барањето за плаќање во трезорот на Министерството за финансии е доставен по истекот на рокот од членот 6 став (5) од овој закон.

(5) Глоба во износ од 750 до 1.500 евра во денарска противвредност ќе му се изрече за сторен прекршок на министерот за финансии, доколку не се намири паричната обврска во роковите утврдени со овој закон, а субјектот од јавниот сектор го доставил барањето за плаќање во трезорот на Министерството за финансии во рокот од членот 6 став (5) од овој закон, а Министерството за финансии нема да ги исплати паричните средства на кои гласи фактурата во рокот од членот 6 став (5) од овој закон,

(6) Глоба во износ од 5.000 до 10.000 евра во денарска противвредност ќе му се изречен за сторен прекршок на правното лице субјект од јавен сектор и правното лице економски оператор од приватниот сектор, доколку облигационите договори од членот 16 став (2) од

овој закон ги користи на начин што предизвикува одложување на исполнувањето на паричните обврски во роковите утврдени со овој закон.

(7) Глоба во износ од 750 до 1.500 евра во денарска противвредност ќе му се изрече за сторен прекршок на одговорното лице во правното лице економски оператор и на одговорното лице во правното лице субјект од јавниот сектор, доколку овозможил користење на облигационите договори од членот 16 став (2) од овој закон на начин што предизвикува одложување на исполнувањето на паричните обврски во роковите утврдени со овој закон.

Член 19 

(1) Одредбите од овој закон ќе се применуваат на деловните трансакции меѓу економските оператори од приватниот сектор, односно меѓу субјектите од јавниот сектор и економските оператори од приватниот сектор, настанати од денот на започнувањето на примената на овој закон. 

(2) Одредбите од членот 13 од овој закон ќе се применуваат од 1 јануари 2015 година. 

